
SUV RESURSLARI USTIDAN NAZORAT 
VA MINTAQAVIY SIYOSAT: O‘RTA OSIYO 

DAVLATLARI O‘RTASIDAGI IQLIM 
ZIDDIYATLARI

Annotatsiya: Ushbu maqolada O‘rta Osiyo davlatlari o‘rtasidagi suv resurslari bilan bog‘liq ziddiyatlar, ularning siyosiy va 
iqtisodiy sabablari, iqlim o‘zgarishining ta’siri, shuningdek, mintaqaviy hamkorlikni mustahkamlashga qaratilgan huquqiy 
va institutsional yondashuvlar tahlil qilinadi. Suv resurslarining adolatli taqsimoti, iqlim xavfsizligi va transchegaraviy 
boshqaruv muammolari chuqur yoritilgan.

Kalit soʻzlar: O‘rta Osiyo, suv siyosati, transchegaraviy resurslar, iqlim o‘zgarishi, mintaqaviy hamkorlik, huquqiy tartibot.
Abstract: This article analyzes the conflicts over water resources among Central Asian countries, their political and 
economic causes, the impact of climate change, as well as legal and institutional approaches aimed at strengthening 
regional cooperation. The issues of equitable distribution of water resources, climate security, and transboundary 
governance are covered in depth.

Key words: Central Asia, water policy, transboundary resources, climate change, regional cooperation, legal order.
Аннотация: В статье анализируются конфликты из-за водных ресурсов между странами Центральной Азии, их 
политические и экономические причины, влияние изменения климата, а также правовые и институциональные 
подходы, направленные на укрепление регионального сотрудничества. Подробно рассматриваются вопросы 
справедливого распределения водных ресурсов, климатической безопасности и трансграничного управления.

Ключевые слова: Центральная Азия, водная политика, трансграничные ресурсы, изменение климата, региональное 
сотрудничество, правовой порядок.

K I R I S H
O‘rta Osiyo mintaqasi suv resurslariga nihoyatda boy, ammo bu boylik ayni paytda ziddiyat manbaiga 

aylangan. Amudaryo va Sirdaryo daryolari havzasi mintaqadagi asosiy suv manbai hisoblanadi. Suvdan 

foydalanish bo‘yicha mavjud muammolar tarixiy, siyosiy va ekologik omillar bilan bog‘liq. Ayniqsa, iqlim o‘zgarishi 
tufayli suv miqdorining kamayishi, qishloq xo‘jaligi ehtiyojlarining ortishi va davlatlararo ishonch muammolari 
ushbu mavzuni dolzarb qilmoqda.

O‘rta Osiyo - O‘zbekiston, Qozog‘iston, Tojikiston, Qirg‘iziston va Turkmaniston o‘rtasidagi suv resurslarini 
boshqarishdagi siyosiy-iqtisodiy muammolar, iqlim ziddiyatlari har doim e’tibor markazida bo‘lib kelgan. Bugungi 
Markazdagi davlatlar o‘rtasida strategik aloqalar va do‘stlik rishtalari mustahlamlanayotgan ayni vaqtda bu 
masalalarni huquqiy mexanizmlar orqali hal qilish yo‘llari muhim jarayondir [1]. 

Amudaryo va Sirdaryo – mintaqadagi asosiy daryolar bo‘lib, ularning havzalari bir nechta davlat hududidan 
o‘tadi. Daryolarning suv manbalari asosan tog‘li davlatlar – Tojikiston va Qirg‘izistonda joylashgan, suvdan 
asosiy iste’molchilar esa – O‘zbekiston, Qozog‘iston va Turkmaniston hisoblanadi. Bu holat mintaqadagi suv 
resurslarining transchegaraviy xususiyatga ega ekanini ko‘rsatadi. Ya’ni, suvning manbai bir davlatda joylashgan 
bo‘lsa-da, undan foydalanish ehtiyoji bir necha boshqa davlatlarga tegishli. Natijada, suvdan foydalanish 
masalasi faqat tabiiy emas, balki siyosiy, iqtisodiy va ekologik jihatdan ham dolzarb ahamiyat kasb etadi.

M A V Z U G A  O I D  A D A B I Y O T L A R  T A H L I L I
Sovet Ittifoqi davrida yagona boshqaruv tizimi mavjud bo‘lgan Tog‘li davlatlar — Tojikiston va Qirg‘iziston, 

daryo havzalarida joylashgan bo‘lib, qishki davrda suvni to‘plab, yozda esa tekislikdagi davlatlarga — 
O‘zbekiston, Qozog‘iston va Turkmanistonga sug‘orish uchun suv uzatishgan. Buning evaziga ular energetik 
resurslar (neft, gaz) va boshqa imtiyozlarga ega bo‘lishgan. Biroq, Sovet Ittifoqi parchalangach, har bir davlat 
o‘z manfaati yo‘lini belgiladi va bu orqali ushbu tizim izdan chiqdi. Markaziy Osiyodagi qo‘shnilar esa, mustaqil 
siyosat yurita boshladi. Masalan, tog‘li davlatlar gidroelektr stansiyalar qurishga intilsa, pastki oqimdagi davlatlar 
esa irrigatsiya uchun suvni doimiy olishni xohlaydi. Bu esa suvdan foydalanishda siyosiy kelishmovchiliklarga 
sabab bo‘ldi [2].

Iqlim o‘zgarishi — bu global miqyosdagi muammo bo‘lib, deyarli har bir davlatga turlicha darajada ta’sir 
qiladi. Biroq, Markaziy Osiyo davlatlari uchun bu jarayon jiddiy xavflarni keltirib chiqaradi, chunki mintaqa suvga 
qaram, qurg‘oqchil va ekologik muvozanat nozik hudud hisoblanadi. Yuqorida aytilganidek, Iqlim o‘zgarishi 
mintaqada suv resurslarining kamayishiga bevosita ta’sir ko‘rsatmoqda. Muzliklarning erishi, yog‘ingarchilikning 
kamayishi, haroratning ortishi — daryo suvlari sathining kamayishiga olib kelmoqda. Masalan, so‘nggi 30 
yillikda Pomir va Tyan-Shan muzliklarining 20% dan ortig‘i erib ketgan. Iqlim o‘zgarishi nafaqat suv miqdorini, 
balki uning mavsumiy taqsimotini ham o‘zgartirib yuboradi. Bu esa qishloq xo‘jaligi va ichimlik suvi ta’minoti 
uchun katta xavf tug‘diradi. Har bir davlat suv tanqisligi sharoitida o‘z manfaatini himoya qilishga urinmoqda, 
bu esa ziddiyatlarni kuchaytiradi.

T A D Q I Q O T  M E T O D O L O G I YA S I
O‘rta Osiyo davlatlari o‘rtasidagi iqlim ziddiyatlari masalasiga bag‘ishlangan ushbu maqolada ilmiy 

tadqiqotning analiz, sintez, statistic tahlil kabi metodlaridan foydalanilgan.
Muhokama va natijalar
Iqlim o‘zgarishi mamlakatning quyidagi sohalarga bevosita va bilvosita ta’sir ko‘rsatadi:
Qishloq xo‘jaligi — Haroratning oshishi, yomg‘ir miqdorining kamayishi va qurg‘oqchilik hosildorlikni 

pasaytiradi.
Suv resurslari — Muzliklar tezroq eriydi, bu esa dastlab suv oqimining ortishiga, keyin esa keskin 

kamayishiga olib keladi.
Ekotizimlar va biologik xilma-xillik — Iqlimdagi o‘zgarishlar o‘simlik va hayvonot dunyosining muvozanatini 

buzadi.
Aholi salomatligi — Issiq to‘lqinlar, chang bo‘ronlari va suv tanqisligi aholining sog‘lig‘iga salbiy ta’sir 

ko‘rsatadi.
Iqtisodiyot — Energetika, sug‘orish tizimi va oziq-ovqat xavfsizligiga salbiy ta’sir qiladi.
Ichki va mintaqaviy barqarorlik — Resurslar tanqisligi ijtimoiy keskinlik va davlatlararo ziddiyatlarga sabab 

bo‘lishi mumkin [3].
Bu holat Markaziy Osiyo davlatlari uchun qanchalik xavfli?
Suv resurslari kamayadi. Mintaqadagi daryo suvlari asosan tog‘dagi muzliklardan hosil bo‘ladi. Iqlim isishi 

tufayli bu muzliklar tezroq erimoqda, bu esa kelajakda daryo suvlari kamayishiga olib keladi. Ayniqsa, Amudaryo 
va Sirdaryo havzalaridagi davlatlar — O‘zbekiston, Qozog‘iston, Turkmaniston, Tojikiston va Qirg‘iziston bundan 
jiddiy zarar ko‘radi.

Orolbo‘yi fojiasi yanada chuqurlashadi. Orol dengizi allaqachon ekologik inqirozga uchragan. Iqlim 
o‘zgarishi bu hududda chang bo‘ronlari, sho‘r tuproqlar va qurg‘oqchilik xavfini yanada kuchaytiradi.

Mintaqa aholisi asosan qishloq xo‘jaligiga tayanadi. Suv tanqisligi va ob-havoning o‘zgaruvchanligi 
hosildorlikka salbiy ta’sir qiladi. Bu esa oziq-ovqat tanqisligi va narxlarning o‘sishiga olib kelishi mumkin [4].

Tojikiston va Qirg‘iziston energiya ishlab chiqarishda gidroelektr stansiyalariga tayangan. Iqlim o‘zgarishi 
suv darajasini pasaytirsa, bu davlatlarning elektr energiyasi ishlab chiqarish imkoniyatlarini cheklaydi.

Aholining migratsiyasi. Iqlim o‘zgarishi tufayli qurg‘oqchilik, ishsizlik va yashash sharoitlarining yomonlashuvi 
natijasida odamlar boshqa hududlarga ko‘chishga majbur bo‘lishi mumkin. Bu esa ijtimoiy bosim va resurslar 
uchun kurashni kuchaytiradi. Bu holatda Markaziy Osiyodagi davlatlar ma’lum muammolarga quyidagicha 
yechim berishlari mumkin.

O‘zbekiston tomchilatib sug‘orish texnologiyalarini keng joriy etish, qishloq xo‘jaligida kam suv talab qiluvchi 
ekinlarga o‘tish, yashil energiya (quyosh va shamol) loyihalarini rivojlantirish, transchegaraviy suv resurslarini 
boshqarishda diplomatik yondashuv orqali iqlim o‘zgarishlarining ta’sirini yumshatishi mumkin [2].

Qozog‘iston yaylovlarni tiklash va muhofaza qilish dasturlari, iqlimga moslashgan agrar siyosat yuritish 
karbon chiqindilarini kamaytirish (ya’ni, “dekarbonizatsiya” siyosati) orqali, Turkmaniston suvni tejaydigan 
infratuzilma yaratish, ekologik qonunchilikni kuchaytirish va monitoringni yaxshilash, ichki va mintaqaviy ko‘p 
tomonlama ekologik hamkorlik yaratish orqali, Tojikiston GESlar qurilishida mintaqaviy kelishuvlar asosida 
harakat qilish, suv omborlarining xavfsizligini oshirish, suv energiyasidan foydalanishda ekologik me’yorlarni 
inobatga olish orqali, Qirg‘iziston esa suv resurslarini hisobga olib rejalashtirish, muzliklarni kuzatish bo‘yicha 
monitoring tizimlarini rivojlantirish, ekoturizmni rivojlantirish orqali ekologik ongni oshirish orqali kutilgan natijaga 
erishishi mumkin. 

E’tiborli jihati shuki, ushbu ko‘rsatilgan yechimlarni tatbiq qilish orqali O‘rta Osiyoda har taraflama strategik 
aloqalar yanada rivojlanadi [5]. 

Suv resurslari ustidan nazorat bo‘yicha xalqaro huquqiy asoslar mavjud. Xususan, 1997-yildagi BMTning 
“Transchegaraviy suv oqimlaridan foydalanish va ularni muhofaza qilish” to‘g‘risidagi Konvensiyasi muhim 
ahamiyatga ega. Ushbu konvensiya davlatlar suvni oqilona, adolatli va barqaror tarzda taqsimlashi zarurligini 
belgilaydi. Bu masalaga chuqurroq yondashishdan avval “Transchegaraviy suv oqimlaridan foydalanish va 
ularni muhofaza qilish” to‘g‘risidagi konvensiya haqida ma’lumot berib o‘tilishi o‘rinlidir.

1997-yildagi BMTning “Transchegaraviy suv oqimlaridan foydalanish va ularni muhofaza qilish to‘g‘risidagi 
konvensiyasi” (rasmiy nomi: United Nations Convention on the Law of the Non-Navigational Uses of International 
Watercourses) – bu xalqaro huquqiy hujjat bo‘lib, transchegaraviy daryolar, ko‘llar va boshqa suv manbalaridan 
foydalanish va ularni himoya qilish borasida davlatlar o‘rtasidagi hamkorlikni tartibga soladi. Konvensiyaning 
asosiy maqsadi transchegaraviy suv oqimlaridan adolatli va oqilona foydalanishni, shuningdek, ularni atrof-
muhitga zarar yetkazmasdan saqlashni ta’minlashdan iborat [4].

Konvensiya ahamiyatli jihati shuki, iqlim o‘zgarishi, suv tanqisligi va siyosiy
keskinliklar fonida suv resurslarini boshqarishda xalqaro huquqiy asos yaratadi. Ko‘plab davlatlar 

uchun transchegaraviy suv masalalarini tinch yo‘l bilan hal qilishga imkon beradi. Suv bo‘yicha mintaqaviy 
shartnomalarni ishlab chiqish uchun asosiy hujjat sifatida xizmat qiladi.

Shuni ham alohida aytib o‘tish kerakki, O‘zbekiston ushbu konvensiyaga rasman qo‘shilmagan. Biroq 
mamlakat Markaziy Osiyo mintaqasidagi suv resurslaridan adolatli foydalanish va ulardan samarali boshqarish 
bo‘yicha xalqaro tamoyillarni qo‘llab-quvvatlaydi. O‘zbekiston suv bo‘yicha qo‘shni davlatlar bilan ikki va ko‘p 
tomonlama hamkorlikni rivojlantirish tarafdori hisoblanadi. Shu bilan birga, O‘zbekiston bu sohada bir nechta 
muhim tashabbuslarni ilgari surgan:

Suv resurslarini muvofiqlashtirib boshqarish markazi yaratish;
Regional dialoglarni kuchaytirish;
Ekologik xavfsizlik va suv diplomatiyasiga oid xalqaro konferensiyalar o‘tkazish [3].
Shunga qaramay, mintaqada suv bo‘yicha to‘liq ishlovchi kuchli xalqaro institutlar yo‘q. Mavjud bitimlar 

esa ko‘pincha majburiy kuchga ega emas. Mintaqaviy ziddiyatlar faqat o‘zaro ishonch, shaffoflik va umumiy 
manfaatlar asosidagi hamkorlik orqali hal etilishi mumkin. Bu borada quyidagi yondashuvlarning muhimlilik 
darajasi yuqoriligi bilam ajralib turadi:

Ma’lumot almashinuvi tizimi – real vaqt rejimida suv sathi, foydalanish miqdori bo‘yicha ochiq statistikalar;
Texnologik yechimlar – suvni tejovchi texnologiyalar, tomchilatib sug‘orish tizimlari, raqamli monitoring;
Yashil investitsiyalarni jalb qilish – xalqaro moliyaviy institutlar bilan loyihalar ishlab chiqish;
Integratsiyalashgan boshqaruv – Markaziy Osiyo Suv Komissiyasi yoki shunga o‘xshash tuzilma orqali 

umumiy siyosat yuritish [2].
Shuningdek, Nil daryosi bo‘yicha Afrika davlatlari o‘rtasidagi muzokaralar, Yevropa Ittifoqidagi suv 

diplomatiyasi kabi xalqaro tajribalardan foydalanish foydali bo‘ladi. O‘rta Osiyoda suv resurslari ustidan nazorat 
masalasi murakkab va ko‘p qirrali muammo hisoblanadi. Bu masalada siyosiy, iqtisodiy va ekologik omillar 

bir-biriga chambarchas bog‘langan. Iqlim o‘zgarishi va suv tanqisligi bu masalani yanada keskinlashtirmoqda. 
Bu borada qo ‘shni mamlakatlar orasida suv masalasi bo‘yicha mustahkam huquqiy kelishuvlar tuzilishi zarur. 
Iqlim xavfsizligi bo‘yicha mintaqaviy strategiyalar ishlab chiqilishi kerak bu esa Markaziy Osiyo Iqlim Hamkorligi 
Platformasini yaratish imkonini beradi. Ushbu platfora asosida davlatlar birgalikda iqlim siyosatini ishlab chiqishlari 
ko‘zda tutiladi. Yashil texnologiyalar bo‘yicha tajriba almashish ham mamlakatlar o‘rtasida jadallashishi kerak 
bo‘lgan sohalarda hisoblanadi. Ushbu tajriba orqali quyosh energiyasi, suv tejovchi texnologiyalar va boshqa 
masalalarni hal qilishda birlik yuzaga keladi. Keyingi masala esa Iqlimga qarshi birgalikdagi loyihalar. Ma’lumki, 
O‘rta Osiyoda Orolbo‘y masalasi ham alohida o‘rin egallagan. Orolbo‘yi hududlarini tiklash, o‘rmonzorlar ekish, 
o‘zaro ilmiy tadqiqotlar o‘tkazish maqsadga muvofiq bo‘ladi [5]. 

X U L O S A  V A  T A K L I F L A R
O‘rta Osiyo mintaqasida suv resurslari ustidan nazorat va ulardan foydalanish masalasi nafaqat iqtisodiy 

barqarorlik, balki siyosiy xavfsizlik va ijtimoiy taraqqiyotning ham muhim omili hisoblanadi. Mintaqaning iqlimiy 
sharoiti, global isish va transchegaraviy suv resurslarining cheklanganligi davlatlar o‘rtasida turli ziddiyatlarni 
yuzaga keltirmoqda. Bu ziddiyatlarning ildizi tarixiy taqsimot, ekologik inqiroz, demografik o‘sish va milliy 
iqtisodiyotlarning suvga yuqori darajada bog‘liqligi bilan chambarchas aloqador. Shu boisdan, O‘rta Osiyo 
davlatlari suv resurslarini boshqarishda o‘zaro hamkorlik va mintaqaviy siyosatning uyg‘unlashuviga muhtojdir. 
Suvdan oqilona foydalanish, adolatli taqsimot, zamonaviy texnologiyalarni joriy etish, xalqaro huquq normalariga 
amal qilish va ekologik barqarorlikni ta’minlash mintaqaviy tinchlik va barqaror taraqqiyotning asosiy shartidir.

